
საქართველოს მთავრობის

დადგენილება N 
2021 წლის

ქ. თბილისი

„იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილებაში ცვლილების შეტანის თაობაზე

მუხლი 1
„ნორმატიული აქტების შესახებ“ საქართველოს ორგანული კანონის მე-20 მუხლის მე-4 პუნქტის შესაბამისად, „იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილებაში (www.matsne.gov.ge, 23/05/2020, 470230000.10.003.022034) შეტანილ იქნეს ცვლილება და დადგენილებით დამტკიცებული „იზოლაციისა და კარანტინის წესების“:
1. მე-11 მუხლის მე-4 პუნქტი ჩამოყალიბდეს შემდეგი რედაქციით:
„4. კორონავირუსის შემთხვევასთან კონტაქტირებული ყველა ფიზიკური პირი, „საქართველოში ახალი კორონავირუსის შესაძლო გავრცელების აღკვეთის ღონისძიებებისა და ახალი კორონავირუსით გამოწვეული დაავადების შემთხვევებზე ოპერატიული რეაგირების გეგმის დამტკიცების შესახებ“ საქართველოს მთავრობის 2020 წლის 28 იანვრის №164 განკარგულებითა და  ამ მუხლის 4​1 და 45 პუნქტებით განსაზღვრული გამონაკლისების გარდა, ექვემდებარებიან 12 დღის განმავლობაში იზოლაციას.“
2. მე-11 მუხლის მე44 პუნქტის შემდგომ დაემატოს შემდეგი შინაარსის 45 პუნქტი:
„45. საქართველოს ოკუპირებული ტერიტორიებიდან გადმოსული პირები ექვემდებარებიან სავალდებულო ტესტირებას, საქართველოს მთავრობის 2020 წლის 15 ივნისის N975 განკარგულებით განსაზღვრული წესის შესაბამისად. ტესტის ნეგატიური პასუხის შემთხვევაში, გადმოსული პირები საქართველოს ცენტრალური ხელისუფლების მიერ კონტროლირებად ტერიტორიაზე დაიშვებიან საკარანტინე ღონისძიებების გარეშე. ტესტის პოზიტიური პასუხის ან/და კორონავირუსისათვის (SARS-CoV-2) დამახასიათებელი სიმპტომების არსებობის შემთხვევაში ექვემდებარებიან სავალდებულო კარანტინს, რომელსაც დატოვებენ ტესტის უარყოფითი პასუხის შემთხვევაში, დადგენილი წესების შესაბამისად.“
მუხლი 2
განკარგულება ამოქმედდეს გამოქვეყნებისთანავე.



პრემიერ-მინისტრი                                                                                  ირაკლი ღარიბაშვილი

განმარტებითი ბარათი

„იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილებაში ცვლილების შეტანის თაობაზე
 
საქართველოს მთავრობის დადგენილების პროექტზე

ინფორმაცია პროექტის შესახებ

წარმოდგენილი ცვლილებების შესაბამისად, „იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილებაში ზუსტდება საქართველოს ოკუპირებული ტერიტორიებიდან გადმოსული პირების, საქართველოს ცენტრალური ხელისუფლების მიერ კონტროლირებად ტერიტორიაზე დაშვების წესი. არსებული რედაქციით განსაზღვრული არის, რომ საქართველოს ოკუპირებული ტერიტორიებიდან გადმოსული პირები ექვემდებარებიან სავალდებულო 5-დღიან კარანტინს, რომლის დატოვების უფლებაც ეძლევათ ტესტის ნეგატიური პასუხის შემთხვევაში.

როგორც მოგეხსენებათ, ოკუპირებულ ტერიტორიაზე მაცხოვრებელ საქართველოს მოქალაქეებს კუთვნილი სახელმწიფო გასაცემლების მისაღებად, რომელიც ხშირ შემთხვევაში წარმოადგენს მათი არსებობის ერთ-ერთ ძირითად წყაროს, სხვადასხვა აუცილებელი სერვისებით სარგებლობისათვის(მათ შორის ჯანდაცვის სერვისებით), ასევე სასოფლო-სამეურნეო პროდუქციის შეძენისა და რეალიზაციის მიზნით, უწევთ საქართველოს ცენტრალური ხელისუფლების მიერ კონტროლირებად ტერიტორიაზე გადმოსვლა, რაც ისედაც წარმოადგენს გარკვეულ სირთულეს მათთვის, ხოლო დამატებით 5-დღიანი სავალდებულო კარანტინის გავლა, კიდევ უფრო ართულებს მათ მდგომარეობას. ამასთან ერთად, აღსანიშნავია, რომ არსებული ნორმა გარკვეულწილად დისკრიმინაციულია ოკუპირებულ ტერიტორიაზე მცხოვრები ჩვენი მოქალაქეების მიმართ, ვინაიდან მათ მიმართ ვრცელდება საქართველოს ცენტრალური ხელისუფლების მიერ კონტროლირებად ტერიტორიაზე მცხოვრები პირებისგან განსხვავებული წესი. წარმოდგენილი ცვლილებები, ასევე განპირობებულია იმ მძიმე სოციალური და ჰუმანიტარული მდგომარეობის გათვალისწინებითაც, რაც შექმნილია საქართველოს ოკუპირებულ ტერიტორიებზე. 

03.02.2021-18.03.2021 პერიოდისთვის ოკუპირებული ტერიტორიებიდან გადმოსული პირების რაოდენობამ შეადგინა 293 პირი, საიდანაც 283 პირი გადმოვიდა ოკუპირებული აფხაზეთის  ტერიტორიიდან, ხოლო 10 პირი ოკუპირებული ცხინვალის რეგიონიდან.

წარმოდგენილი ცვლილებებით, ოკუპირებული ტერიტორიებიდან შემოსული პირი დაექვემდებარება სავალდებულო ანტიგენ ტესტირებას. ტესტის ნეგატიური პასუხისა და კორონავირუსისათვის (SARS-CoV-2) დამახასიათებელი სიმპტომების არ არსებობის შემთხვევაში ის სავალდებულო საკარანტინე წესის გარეშე დაიშვება საქართველოს ცენტრალური ხელისუფლების მიერ კონტროლირებად ტერიტორიაზე. სიმპტომების არსებობის შემთხვევაში, მოხდება პირისთვის PCR ტესტის ჩატარება და გადაყვანილი იქნება საკარანტინე სივრცეში, რომელსაც დატოვებს PCR ტესტის უარყოფითი პასუხის შემთხვევაში.
  
ინფორმაცია ევროკავშირის სამართლებრივი აქტის შესახებ

დადგენილების პროექტი არ უკავშირდება ევროკავშირის რომელიმე სამართლებრივ აქტს, რომელთან დაახლოების ვალდებულებაც გამომდინარეობს „ერთი მხრივ, საქართველოსა და, მეორე მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

ცვლილების მიღებით გამოწვეული საფინანსო-ეკონომიკური შედეგების გაანგარიშება

საქართველოს მთავრობის დადგენილების გამოცემა დაკავშირებული იქნება გარკვეულ, თუმცა არსებულთან შედარებით მნიშვნელოვნად შემცირებულ დანახარჯებთან.
თვალსაჩინოებისთვის შეგვიძლია განვიხილოთ არსებული სიტუაცია. კერძოდ, თებერვალ-მარტის თვეში ოკუპირებული ტერიტორიებიდან გადმოსული პირების რაოდენობამ შეადგინა 283 პირი, რომელზეც ტურიზმის ეროვნული სააგენტოს მხრიდან გაწეული დანახარჯი შეადგენს დაახლოებით 97720 ლარს, მაშინ როცა, ტესტირების მექანიზმის შემთხვევაში დანახარჯი იქნებოდა მნიშვნელოვნად ნაკლები. კერძოდ, ანტიგენ ტესტირების მაქსიმალური ღირებულება განისაზღვრება 22 ლარით (ტესტ-სისიტემების ღირებულების ჩათვლით) და 283 პირის ტესტირებაზე დაიხარჯებოდა მხოლოდ 6226 ლარი, ამასთან გადმოსულ პირთა 100%-საც რომ დასჭირვებოდა პჯრ ტესტირებით (ფასი 120 ლარი) შედეგის გადამოწმება, სულ ხარჯი იქნებოდა 33960 (=283*120) ლარი. 

 ყოველივე ზემოხსენებულის გათვალისწინებით, ვფიქრობთ, რომ ცვლილებები არ გამოიწვევს ხარჯების ზრდას.

პროექტის მოსალოდნელი შედეგები

განკარგულების დამტკიცების შემთხვევაში, შესაბამისი მუნიციპალური საზოგადოებრივი ჯანდაცვის ცენტრის მიერ, მოხდება გამყოფი ხაზის მიმდებარედ ტესტირების სპეციალური პუნქტების ორგანიზება, სადაც განხორციელდება საქართველოს ოკუპირებული ტერიტორიებიდან გადმოსული პირების ტესტირება.

პროექტის განხორციელების ვადები

პროექტის განხორციელება დაიწყება, განკარგულების გამოქვეყნებისთანავე და გაგრძელდება, „იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილების თაობაზე მოქმედების ვადით.

პროექტის ავტორ(ებ)ი და წარმდგენი

